
Løgtingsmál nr. XX/2009: Uppskot til løgtingslóg um studningslán til ellis- og røktarheim og eldrasambýli
Uppskot 

til 

løgtingslóg um 

studningslán til ellis- og røktarheim og eldrasambýli

§ 1. Studningslán úr landskassanum, sum er rentu og avdráttarfrítt, kann latast kommunum til keyp, nýbygging ella umbygging av ognum, sum skulu nýtast til ellis- og røktarheim ella til eldrasambýli. 
Stk. 2. Studningslán kann eisini veitast sjálvsognarstovnum, ið eiga ellis- og røktarheim ella eldrasambýli. 
§ 2. Umsóknir um studningslán verða viðgjørdar við grundarlagi í tørvinum á eldrabúplássum í upptøkuøkinum. 
§ 3. Treytin fyri, at studningslán verður veitt, er: 

	1)
	at keypi- ella byggiætlanin er góðkend av landsstýrismanninum, áðrenn farið verður undir hana,

	2)
	at studningslánið er tryggjað við veðrætti innan fyri 90% av metingarvirðinum og

	3)
	at viðtøkur eru fyri heimið, sum eru góðkendar av landsstýrismanninum, og sum einans kunnu broytast við samtykki hansara.



§ 4. Til ellis- og røktarheim verður veitt í mesta lagi 800.000 kr. fyri hvørt búfólkið, sum heimið er ætlað til, tó ongantíð meira enn helvtina av keypi- ella byggikostnaðinum. 
Stk. 2. Til eldrasambýli verður veitt í mesta lagi 80.000 kr. fyri hvørt búfólkið, sum sambýlið er ætlað til, tó ongantíð meira enn helvtina av keypi- ella byggikostnaðinum. 
§ 5. Í tíðarskeiðinum 2009-2012 verða í mesta lagi latnar 110 milliónir kr. í studningsláni úr landskassanum samanlagt og í mesta lagi 52 milliónir kr. í einum ári.
§ 6. Studningslánið fellur til gjaldingar, um ognin verður seld, ella ikki longur verður nýtt til ellis- og røktarheim ella sambýli. 
Stk. 2. Hesar treytir skulu tinglesast á ognini við servitutti. 
§ 7. Henda løgtingslóg kemur í gildi dagin eftir, at hon er lýst, og fer úr gildi 31. desember 2012. 
    
Kap. 1 Almennar viðmerkingar

Lógaruppskotið hevur til endamáls at útvega fleiri búpláss á ellis- og røktarheimum og eldrasambýlum kring landið. Landsstýrið er samt um at framleingja og broyta skipanina við studningslánum til kommunur, ið útvega búpláss á ávikavist ellis- og røktarheimum og eldrasambýlum. Tískil hevur landsstýrismaðurin gjørt av at gera eina nýggja studningslóg, sum í tíðarskeiðnum 2009-2012 gevur landsstýrismanninum heimild til at veita kommunum studningslán til samanlagt 150 búpláss á ellis- og røktarheimum og eldrasambýlum. Uppskotið er gjørt eftir sama leisti, sum gamla studningslógin, ið fór úr gildi 31. desember 2008.
Í 2001 fór táverandi landsstýrið undir at veita stuðulslán til kommunur, ið fóru undir at útvega búpláss á ellis- og røktarheimum - og frá 2003 eisini búpláss á eldrasambýlum. Í 2006 fekk táverandi landsstýrismaður heimild til at veita studningslán til kommunurnar upp til og við 51 mió. kr. í tíðarskeiðnum 2006-2008 og landsstýrismaðurin gav tilsøgn um studningslán til samanlagt 145 búpláss kring landið. Upprunaliga var ætlanin, at allar verkætlanir skuldu verða lidnar í seinasta lagi við árslok 2008, men ymisk viðurskifti hava tó havt við sær, at tíðarætlanin ikki er hildin. Ávísar kommunur, sum fingu játtað studningslán í 2006, hava boðað Almannamálaráðnum frá, at neyðugt verður at hækka studningslánið um verkætlanirnar skulu gerast veruleiki. Grundgevingin er, at byggikostnaðurin er hækkaður og harvið eisini eindarprísurin. Um verkætlanin í Streymnesi verður samanborin við verkætlanina í Vági, so kann staðfestast, at kostnaðurin fyri hvørt búplássið, er hækkað úr 1,2 mió. kr. til 2,1 mió. kr. Røktarheimið ”Mørkin” í Streymnesi kostaði 38 mió. kr. til 24 búfólk, meðan verkætlanin í Vági er mett til 48,9 mió. kr. til 24 búfólk. Eindarkostnaðurin fyri hvørt búpláss er hækkaður við góðum 40 % síðani tilsagnirnar vórðu givnar í 2006, tá táverandi stuðulsloft varð sett til at vera ávíkavist 500 t.kr. og 50 t.kr. 

Tørvurin á búplássum er als ikki nøktaður og sbrt. nýggjastu hagtølunum hjá Nærverk, er bráðfeingistørvurin á búplássum 132. Fyri at nøkta bráðfeingistørvin samstundis, sum lagt verður upp fyri, at kommunurnar kunnu átaka sær uppgávuna at útvega fleiri búpláss, leggur lógaruppskotið upp til, at stuðulsupphæddin hækkar úr 500 t.kr. til 800 t.kr. fyri hvørt ellis- og røktarheim og úr 50 t.kr. til 80 t.kr. fyri búpláss á eldrasambýlum. Lógaruppskotið gevur landsstýrismanninum heimild til at veita studningslán upp til 110 mió. kr. svarandi til áleið 150 búpláss.

Samanlagt eru 72 búpláss á ellis- og røktarheimum ávegis. Tey eru røktarheim í Tórshavn (24), røktarheim í Vestmanna (24), røktarheim í Vági (24). Óvist er, hvussu verður við hinum búplássunum, sum tilsagnir vórðu givnar til í 2006. Verkætlanirnar, sum fingu tilsøgn í 2006 og sum ikki eru lidnar, fáa møguleika fyri at fáa studningslán eftir nýggju lógini og eins og møguleiki verður at seta nýggjar verkætlanir í verk. 
Neyðugt er framhaldandi at skipa byggingina av eldrabúplássum soleiðis, at íløgurnar verða framdar, har størsti tørvurin er. Tí eigur lógin at geva landsstýrismanninum heimild at gera raðfestingar millum upptøkuøkini við grundarlagi í haldgóðum lýsingum av tørvinum á eldrabúplássum.
Kap. 2. Avleiðingarnar av uppskotinum
 

Fíggjarligar avleiðingar
Uppskotið gevur landsstýrismanninum heimild til at veita studningslán upp til 110 mió. kr. Á fíggjarlógini fyri 2009 eru settar av íalt 14,8 mió. kr. til studningslánini. Tørvurin á játtan í árunum framyvir er treytaður av, hvørjar verkætlanir verða settar út í kortið og treytaður av, at kommunurnar søkja um hægri stuðul eftir nýggju lógini. Uppskotið hevur somuleiðis fíggjarligar avleiðingar fyri tær kommunur, sum velja at gera íløgur í ellis- og røktarheim ella eldrasambýli.

Uppskotið hevur positiva fíggjarliga ávirkan á vinnulívið, tí verkætlanir um eldrabúpláss kasta nógv arbeiði av sær til byggivinnuna. Harumframt eru positiv árin fyri tey øki í landinum, har eldrabúpláss verða bygd, tí hesi skapa varandi arbeiðspláss.
Ein tilsøgn um studningslán, er samstundis ein játtan til umsøkjaran um, at landið rindar fyri raksturin av teim nýggju eldrabúplássum sambært galdandi fyriskipanum. Við tilsøgn um studningslán bindir landsstýrismaðurin seg til at fáa neyðuga játtan til vega á fíggjarlógini til raksturin av eldrabúplássum. Upplýsast kann, at í 2008 var ársprísurin fyri eitt búpláss á ellis- og røktarheimi knappar 460 t.kr. og 315 t.kr  fyri eitt búpláss á eldrasambýli. 
 

Umsitingarligar avleiðingar
Uppskotið hevur ávísar umsitingarligar avleiðingar. Almannamálaráðið fær eitt ávíst meirarbeiði av at viðgera umsóknirnar um studningslánini. Størstu umsitingarligu avleiðingarnar vera tó hjá teim kommunum, ella kommunalu eindum, ið fáa játtað studningslánini, tí hesar hava fulla ábyrgd av at fremja verkætlanirnar. Somuleiðis kann væntast, at raksturin av teim nýggju eldrabúplássunum økir um umsitingarliga arbeiðið hjá avvarðandi kommunum.

 
Umhvørvisligar avleiðingar
Uppskotið hevur ikki umhvørvisligar avleiðingar.

 

Sosialar avleiðingar
Við studningslánunum verður stimbrað undir byggingina av eldrabúplássum, so bíðilistarnir til hesi kunnu styttast. Tí viðførir uppskotið munandi batar fyri tey eldru, ið hava tørv á eldrabúplássum, og avvarðandi teirra. 

 

Avleiðingar í mun til altjóða avtalur og reglur
Uppskotið hevur ikki avleiðingar í mun til altjóða avtalur og reglur.

Yvirlit yvir avleiðingar

Hoyrdir myndugleikar
Kommunusamskipan Føroya

Føroya kommunufelag

Nærverk

Kap. 3 Serligar viðmerkingar
 

Til § 1:
Studningslánini verða veitt umsøkjarum, ið skulu vera kommunur ella kommunalar eindir. Í lógarinnar týdningi merkir kommunalar eindir samstarv millum tvær ella fleiri kommunur, innan natúrliga avmarkað landafrøðilig øki. Studningslán verða bert veitt til útreiðslur til høli og naglafast innbúgv og ikki til leyst innbúgv. Studningslán kunnu somuleiðis veitast sjálvsognarstovnum, ið eiga ellis- og røktarheim ella eldrasambýli.
 

Til § 2:
Avgerðirnar um stuðul, skulu takast við grundarlagi í hagfrøðiligum upplýsingum um tørvin á eldrabúplássum í upptøkuøkinum, sum avvarðandi kommuna, kommunur ella sjálvsognarstovnurin liggur í. Sum er, er eldrarøktin í Føroyum býtt í 6 økir ávikavist Suðurstreymoy (1); Vágoy og Norðstreymoy (2); Eysturoy (3); Norðoyggjar (4); Suðuroy (5); Sandoy (6).  

Til § 3:
Í hesi grein er ásett, hvørjar treytir umsøkjarin til studningslánini skal lúka. Umsóknirnar verða m.a. viðgjørdar útfrá tilmælum frá Nærverki og Landsverki, sum veita landsstýrinum ávikavist røktar- og byggifrøðiliga ráðgeving. 
 

Til § 4:
Greinin staðfestir fíggingarmynstrið av íløgum í ellis- og røktarheim ella eldrasambýli. Útreiðslan hjá landskassanum verður í mesta lagi 50% av byggikostnaðinum, meðan luttakandi kommunurnar skulu fíggja hini 50%.  
 

Til § 5: 
Landsstýrismaðurin fær heimild til í tíðarskeiðinum 2009-2012 at geva tilsøgn um studningslán, sum verða veitt at av játtanini fyri fíggjarárini 2009, 2010, 2011 og 2012. Á fíggjarlógini fyri 2009 eru settar av 14,8 mió. kr. til endamálið. Í 2010 og 2011 verða eftir ætlan avsettar 31 mió. kr. meðan 33,2 mió. kr. verða settar av í 2012  til endamálið.   
 

Til § 6:
Greinin ásetir afturgjaldstreytirnar fyri studningslánini. Tey fella bert til afturgjaldingar, um ognin, ið lánið er játtað til, verður seld, ella nýtt til annað endamál enn ellis- og røktarheim ella eldrasambýli. Afturgjaldstreytirnar skulu altíð tinglesast á ognini við servitutti.

 

Til § 7:
Gildiskomisregla.
Almannamálaráðið, 30.jan. 2009

Rósa Samuelsen

landsstýrismaður
/ Eyðun Mohr Hansen

